Clod i Dduw am obaith byw
Darllen: 1 Pedr 1:1-12

1 Llythyr gan Pedr, cynrychiolydd personol Iesu Grist.
Atoch chi sydd wedi'ch dewis gan Dduw i fod yn bobl iddo’i hun. Chi sy’n byw ar wasgar drwy daleithiau Rhufeinig Pontus, Galatia, Capadocia, Asia a Bithynia, er mai dim dyna’ch cartref go iawn chi. 2 Cawsoch eich dewis ymlaen llaw gan Dduw y Tad, a’ch cysegru gan yr Ysbryd Glân i fod yn bobl ufudd i Iesu Grist, wedi’ch glanhau trwy ei waed. 
Dw i’n gweddïo y bydd Duw yn tywallt ei haelioni rhyfeddol a’i heddwch dwfn arnoch chi. 
3 Clod i Dduw a Thad ein Harglwydd Iesu Grist! Mae wedi bod mor drugarog aton ni. Mae’n ddechrau cwbl newydd! Dyn ni wedi cael ein geni unwaith eto! Ac am ei fod wedi codi Iesu Grist yn ôl yn fyw dyn ni’n edrych ymlaen yn hyderus i’r dyfodol. 4 Mae gan Dduw etifeddiaeth i’w rhannu gyda’i blant fydd byth yn darfod, nac yn difetha nac yn diflannu. Mae’n ei chadw ar eich cyfer chi yn y nefoedd! 5 Bydd y Duw nerthol yn eich amddiffyn chi nes byddwch chi'n cael eich achub yn derfynol, am eich bod chi'n credu ynddo. Bydd pawb yn gweld hynny’n digwydd pan fydd y foment olaf yn cyrraedd a’r byd yn dod i ben. 6 Felly gallwch fod yn llawen, er bod pethau’n anodd ar hyn o bryd, a’ch bod chi’n gorfod dioddef pob math o dreialon. 7 Mae'r pethau yma’n digwydd er mwyn dangos eich bod chi’n credu go iawn. Mae’r un fath â’r broses o buro aur mewn ffwrnais, ond bod ffydd yn rhywbeth llawer mwy gwerthfawr nag aur. Byddwch yn derbyn canmoliaeth, ysblander ac anrhydedd pan fydd Iesu Grist yn dod i’r golwg eto. 8 Dych chi erioed wedi gweld Iesu, ac eto dych chi’n ei garu e. Dych chi’n credu ynddo er eich bod chi ddim yn ei weld ar hyn o bryd. A dych chi wedi’ch llenwi â rhyw lawenydd cwbl wefreiddiol sy'n amhosib i'w ddisgrifio. 9 Canlyniad credu ynddo yn y pen draw ydy y byddwch chi’n cael eich achub yn derfynol! 
10 Roedd y proffwydi’n sôn am yr achubiaeth oedd i’w rhoi yn rhodd i chi. Buon nhw’n edrych yn fanwl i’r cwbl, ond heb ddeall popeth. 11 Roedd yr Ysbryd oedd gyda nhw wedi dweud wrthyn nhw ymlaen llaw am beth fyddai’r Meseia yn ei ddioddef ac am yr holl bethau ffantastig fyddai'n digwydd wedyn. Ond beth yn union oedd Ysbryd y Meseia’n cyfeirio ato? Pryd fyddai’r cwbl yn digwydd? 12 Esboniwyd iddyn nhw fod y pethau hynny ddim yn mynd i ddigwydd yn eu cyfnod nhw, ond yn y dyfodol, yn ein cyfnod ni. A bellach mae’r cwbl wedi ei rannu gyda chi gan y rhai sydd wedi dod â'r newyddion da i chi, gyda nerth yr Ysbryd Glân gafodd ei anfon o'r nefoedd. Mae’r angylion hyd yn oed yn ysu am gael deall y pethau hyn yn well.
Pwy sy’n sgwennu? Pedr, cynrychiolydd personol Iesu Grist. Roedd Pedr wedi treulio amser yng nghwmni Iesu ac yn ei nabod yn bersonol. Roedd o’n ysgrifennu at Iddewon (yn bennaf) oedd wedi dod i gredu yn Iesu Grist fel Mab Duw. Roedd y Cristnogion yma ar wasgar ar draws ardaloedd sydd bellach yn rhan o wlad Twrci.

Mae Pedr yn dweud bod y Cristnogion yma wedi eu dewis ymlaen llaw (wedi eu hethol) gan Dduw, y Tad. Roedd Pedr eisiau i’r Cristnogion yma brofi’r heddwch dwfn sy’n dod o adnabod Duw. Pam? Am eu bod yn wynebu treialon ac erledigaeth.

Roedd Pedr yn calonogi’r Cristnogion wrth eu hatgoffa fod ganddyn nhw obaith hyderus am y dyfodol. Roedd eu dyfodol yn sicr yn llaw Iesu Grist, roedd Iesu wedi atgyfodi, a bellach yn y nefoedd yn pledio achos ei bobl.

Pan fydd tad neu fam yn marw mae eu heiddo yn cael ei adael ar ôl fel etifeddiaeth i’w plant. Mae gan bob Cristion etifeddiaeth sydd ddim yn darfod, nac yn difetha nac yn diflannu. Nid oes dim yn gallu difetha dyfodol y Cristion.

Roedd Pedr yn atgoffa’r Cristnogion bod Duw yn nerthol, a’i fod e yn gwarchod ei bobl nes y byddan nhw’n cael eu hachub yn derfynol pan ddaw Iesu Grist yn ôl i’r byd (yr ailddyfodiad). Gwaith Duw yw hyn, rhodd gan Dduw i’r rhai sy’n credu ynddo. 

Mae na sôn am achubiaeth mewn amserau gwahanol, yn y gorffennol, pan ddaeth y Cristnogion yma i gredu yn Iesu a chael eu hachub rhag cosb uffern drwy ei farwolaeth yn eu lle. Ond hefyd mae na sôn am achubiaeth yn y dyfodol,  nes byddwch chi'n cael eich achub yn derfynol. Bydd hyn yn digwydd pan ddaw Iesu Grist yn ôl a bydd pob Cristion yn derbyn holl fanteision a lles a daioni ei fywyd newydd yn ei gyflawnder.
Roedd proffwydi’r Hen Destament, drwy Ysbryd Duw, wedi deall y byddai’r Meseia yn dioddef.  Ond doedd y cwbl ddim yn glir iddyn nhw, doedden nhw heb ddeall popeth. Cysgodion oedden nhw’n ei gael, drwy’r gwahanol aberthau, o’r dioddef fyddai raid i’r Meseia ei wynebu.
Rhaid i ni sylweddoli maint ein braint.  Rydym wedi cael efengyl Iesu Grist yn gyfan, ac wedi cael dod i’w deall. Os dyn ni’n Gristnogion, dylen ni sylweddoli o’r newydd ein bod ni’n gallu bod yn llawen yng nghanol amserau a digwyddiadau anodd am fod ein Duw ni mor fawr a thrugarog.  

Mae’n gyfrifoldeb arnon ni i rannu’r newyddion da yma gyda pobl sydd ddim eto’n Gristnogion.

